
Lan sikis ya
i mina ge abwe 
Nopalegi
Hagalena ana 
sauga, inoke Yeisu i
na Bedani, awan toto 
Lasalo i miminaa, iya te Yeisu
valila i palutem yaomala. 
Yaka Meli enonu bwalena
waiwaisana ge molana
bwabwatana, alana nad, ana 
bwata i ola lita awalehina, i ahe. 
Inoke i na i holek Yeisu aenaa, ge abwe 
kokowana pupunona elana i pwamwagamwaga. 
Enonu bwalena limi gamwana i kalaopopwi. 



Inoke Yudasa Isikaliyota, tohago bolo ali toto 
elulutega eluwa avaliya etegana, i egon i na topowon
bwabwatal elal i ba ni label ge
Yeisu nihi lib. Topowon
bwabwatal nuwaliya i waisi
nabi Yudasa wana baaba
kaiwena, ge hi bateli abwe 
mani nihi pek elana. Inoke 
Yudasa i telipuna
Yeisu wana nawanawa
i gagayawa-an, 
kamwasa i
loya ge Yeisu
ni teli
nimaliyaa ge
nihi lib.



Inoke tohago hi ginol i ola Yeisu 
wana baaba elal ge aanan hi 
lovivina-an Nopalegi Hagalena 
kaiwena. Sauga hi aanan, Yeisu 
beleid i ahe, i ba mulolu Yehoba 
elana yaka i pigebagebal-an i pek 
wana tohago elal ge i ba, “Ku ahe ku 
an. Toto ya iya tuwau.”



Inoke oine ana kom i ahe, i ba
mulolu Yehoba elana inoke i pek
elal ge i ba, “Gegewemiu nuku
im. Toto ya saliyau, iya bateli
vavaluna i patunahot. Saliyau ni
lau inoke gamagalau nihi gewi
wali gegi Yehoba ni yakil yoho.”



Yeisu i ba vevehe al i ba, “Saimon! Saimon! Seitani 
iyaka Yehoba wana talam i ahe ge ni labosemiu, ni ola 
toeyowa witi enona i labose ge i ase, yaka musana i 
ahek yoho. Yaa nau iyaka ya awanun Yehoba elana 
kaiwem te bahi wam abulilek ni sosogu. Ge sauga toto 
nu nuwasikal eliyau, he talimwau nu pagasisi-agil.” 



Pita Yeisu anana i lahe i ba, “Babala, ya talamwagau 
alou owa ta na dela ge alou owa ta yaomal.” Yeisu i 
baek elana i ba, “Pita, na baewa eliyam, bulin ebe 
kamkam melutauina nigeya ga ni kakahin, inoke nu 
alahagau paeton nu ba, ‘Tau ya nige ya aatena.’” 



Yeisu alonau ge wana 
tohago hi nok hi na labi 
toto alana Getesemani, 
inoke i baek elal i ba, 
“Ku minaa te, na na ga 
na awanun huwo.” I 
awanun i ba, “Nam! Nam! 
Bugul gegewena i 
bosowaim. He lomwan ana 
kom ya u ahek yoho eliyau. 
Yaa bahi nau no nuwatu, 
owa ya wam nuwatu.” 



Inoke Yudasa alonau tolohaveyan ali boda etega, 
avaliyau ge Limi Bwabwalena ana pulisimanau enuna, 
bolo topowon bwabwatal ge Palisi hi patunal, 
hi nok hi na gungun o elana. He elikaya, odam
ge elohaveyan hi noahel. Avaliya
etegana wana elohaveyan
kilepana i ahe inoke topowon
bwabwatal wali tohouwa
wana totuwalali tanana
labena awonaa i goyoho. 
Yaa Yeisu i baek tohago elal
i ba, “Besena!” Yaka nimana
i teliya tau o tanana elana
ge i waisi al.  



Inoke Yeisu hi lib ge hi en pwatanik topowon 
bwabwatal wali tohouwa wana limiya. Pita i nouliulil 
eliyaa ana bwaga i gan. He ginaha hi ton limi ana 
bakubaku ana luwaluwala, 
inoke Pita i na i misiyo 
alonau gamagalau bolo 
ginaha hi mipainan.



Topowon bwabwatal
wali tohouwa wana
totuwalali etega, iya tau 
toto tanana Pita i gogoyoho
tutuna, i baek Pita elana i ba, 
“Owa heiya ya kitewa alom
Yeisu olibe ana gungun gamwanaa, 
age?” Yaka Pita i alaha al, ge
sauga o elana kamkam
melutauina i kahin. Inoke i na 
i tagil tola ge i kahin nabi. 



Inoke Yudiya wali tologugui gegewel
hi lut ge Yeisu hi ahe hi en pwatanik
Pilato elana. Yaka Pilato i nel Yeisu
elana i ba, “Owa Yudiya wali kin?” 
Anana Yeisu i lahe i ba, 
“He i ola te wam baaba
ei.” Pilato nuwana Yeisu
ni sokal, inoke i baaba al 
boda elal. Yaa heliya hi 
yogayoga elana hi ba, 

“U lokolosan! U lokolosan!” 



Yaka Pilato Yeisu i talamwan elal ge
nihi lokolosan. Inoke tolohaveyan
Yeisu hi ahe. Totona ana kolos hi 
pakalivai ge i tagil panuwa tolinaa i na 
labi toto hi ba “Pana Babaloma.” (He 
pana Hibilu hi ba “Goligota.”)



Inoke hi lokolosana to. Gamagalau 
labui alonau hi lokolosil, etegana ana 
kolos hi pamilila labena awonaa, ge 
etegana labena gegebanaa, 
yaa Yeisu i minaa 
luwaluwala. 



Kaliko mamanana toto hi pakuki Limi Bwabwalena
gamwana hi baba tomwaya, i maleli labi eluwa. Inoke 
Yeisu i yoga anana i bwaya i ba, “Nam, yayaluwau ya
teli nimwam gamwanaa.” 
Sauga i ba ola o, inoke
yawalina i mowasi. 



Yosepa gagama Alimadiya atena i
pamatuwa, i nok i na Pilato elana
ge Yeisu tuwana i awanuni. 
He Yosepa iya gamagal
alana bwabwatana
etega Yudiya wali
tologugui
gamwaliyaa, ge iya
al i matamatan

Yehoba wana
abalogugui kaiwena.



Yosepa kaliko waiwaisana enuna i
pwamola, inoke i nok i na Yeisu
tuwana i ahe kolos elana, 
kaliko elana i osiya, ge i
na i teli salaiya toto hi 
ken tukan pat elana. 
Inoke pat 
bwabwatana etega
hi pakul pwatanik
ge salai awana

hi 
paankaus.



Sabwata ana lan lovivina i mowasi, 
lan i gan al, inoke topowon
bwabwatal ge Palisi hi 
nok Pilato elana. Yaka hi 
baek elana hi ba, 
“Tonowak, ha 
nuwahikan tokakawi
toto o, sauga nigeya
ga i yayaomal i ba, 

‘Lan eton ni mowasi
inoke abwe 
na lut al.’”



Inoke hi na hihiu etega hi papi hikan 
salai bebena elana ge pat 
elana wali abaeuna, yaka 
tolohaveyan hi telel 
salai hi matahikan.



Lan Sabwata i mowasi, yaka wik ana 
lan houwan elana mweluluga kekeisi
hot, Meli Magidala yovana
alona ge valihina hi na hi 
kenan salaiya. Mwaniknik
bwabwatana i masal. 
Yehoba wana
anelose etega i
loem labulabumwa i na salaiya, pat i

pakul yoho ge i
misiyowa pwatanaa. 



Tolohaveyan bolo salai hi 
matamatahikan hi lovakun 
nabi ge hi ginu, inoke hi 
sogu bilibiliya, nige hi 
lamwalamwaniu, hi ola 
toaliga.



Anelose i baek yowau elal i ba, “Bahi 
lovakun! Ya atena Yeisu toto hi 
lokolosan ku loyaan. He nige
i gagan te, iyaka i lut, i
ola wana baaba. Ku nem
abana ku kite, toto i
kenukenuwa.”



Inoke yowau etimwawa salai hi tataluwai, 
hi lovakun, yaa yaliyaya ateliya i 
kalaopopwi, inoke hi patalelu hi na 
wana tohago wali wasa nihi pek. 
Hi nanawa kamwasaa yaka Yeisu 
i pwawal ge i ba, “Atewau 
komiu.” Hi nem hi loepwakoku, 
aena hi pihikan ge hi kululu 
elana.



Yaka abwe al Yeisu i masal wana tohago ali toto 
elulutega maisena elal wali sauga aanan elana. Yeisu i 
baek elal i ba, “Ga i ola ge nige ku aabulilek? Atemiu i 

gasisi inoke bolo hi kiteyau no lut al enaa ge wami 
wasa hi pewa, wali baaba nige ku aabulilek-an.” Sauga 

Babala Yeisu i baaba haba tohago elal, inoke i ha 
labulabumwa, ge i misiyowa Yehoba labena awonaa.

He Yehoba panayawi i nunuwana-an
nabiyan, yaka Natuna maisena
hot i talamwan, inoke henala
ebo ni abulilek-an nige ni

yayaomal, yawalina
hot ni ahe.



Loma 3:23 
Nige ana getoga i gagan Yudiya elal ge bolo nige

Yudiya i oola elal, kaiwena gamagalau gegewel iyaka hi 
gegi inoke waisi ana luvi toto Yehoba i nuwatuan

kaiweliya ana bwaga i gan elal.

Loma 6:23 
Kaiwena gegi paganina molala i pem yaomal, 

yaa Yehoba i muloluagila yawal mihomihotina i pem, 
kaiwena ta minaa wala Babala Keliso Yeisu elana.

Hibilu 9:27 
Ge etega al, gamagal maisena ge maisena
ni yaomal pamaisena ya, he enaa ni kot.



Epeso 2:8,9 
Sauga ku abulilek, Yehoba wana mulolu bwagabwaga heiya
te eliyana ge mwal ku pwawa. Nige wami logasisi enona i

oola, yaa Yehoba wana pewa bwabwage. Nige wami
tuwalali molana i oola, he nige bosowaina

komiu etegana ni ba hanaha.

Loma 10:9,10 
He abulilek ana baaba toto ha papaatena-an bana to, i ola 
hiwe: ebo awam eliyana nu ba, “Yeisu iya Babala,” ge ebo
atem eliyana nu abulilek te Yehoba i palutem yaomala, 

inoke pwamwal nu pwawa. He ta abulilek atelaa, ge wala
abulilek o ta ba tagilan awalaa, inoke Yehoba i awa 

sapusapu-agila ge i pwamwalila.



Diyon 3:16,17 
He Yehoba panayawi i nunuwana-an nabiyan, yaka

Natuna maisena hot i talamwan, inoke henala ebo ni
abulilek-an nige ni yayaomal, yawalina hot ni ahe.

Yehoba Natuna i patuna i lau panayawiya, nige tage
gamagalau panayawi ni pakotil, yaa ni pwamwalil.

1 Diyon 5:11-13 
He Yehoba wana wasa i ola hiwe: Yehoba yawal

mihomihotina iyaka i pem elala, ge yawal ya puna heiya
te Natuna. Henala Yehoba Natuna i ahe, he iya yawal ya
i ahe; henala Natuna nige i aahe, he yawal ya nige i aahe.
Leta ya ya leleli eliyamiu kaiwena nuwau nuku atena te

yawal mihomihotina iyaka ku ahe—komiu bolo ku abulilek
Yehoba Natuna elana. 

